
Ac.nr.1976/15 

GJYKATA E APELIT E KOSOVËS , në kolegjin e përbërë nga gjyqtarët Isa Kelmendi, 

kryetar i kolegjit, Gëzim Llulluni dhe Albert Zogaj, anëtarë të kolegjit, në çështjen juridike të 

paditëses Byroja Kosovare e Sigurimeve me seli në Prishtinë, të cilën e përfaqëson D.P.,  kundër 

të paditurit S.K., nga fshati... , Komuna e ..., për shkak të borxhit, vlera e kontestit 1.868,00 €, 

duke vendosur përkitazi me ankesën e të paditurit të ushtruar kundër aktgjykimit të Gjykatës 

Themelore në Ferizaj- Dega në Kaçanik, C.nr.98/12 të datës 07.04.2015, në seancën e kolegjit të 

mbajtur me datë 22.09.2016, mori këtë: 

 

A K T GJ Y K I M  

 

I.REFUZOHET si e pa bazuar ankesa e  të paditurit , ndërsa aktgjykimi i Gjykatës Themelore 

në Ferizaj- Dega në Kaçanik, C.nr.98/12 të datës 07.04.2015 , VËRTETOHET.  

 

A r s y e t i m 

 

Me aktgjykimin e atakuar të gjykatës së shkallës së parë nën pikën I të dispozitivit miratohet në 

tërësi si e bazuar kërkesëpadia e paditësit Byroja Kosovare e Sigurimeve me seli në Prishtinë, 

dhe detyrohet i padituri S.K. nga fshati..., Komuna e ..., që paditësit ti paguaj shumën prej 

1.868.00 €, në emër të rimbursimit të dëmit, këtë shumë me kamatë si për mjetet e deponuara në 

bankat e Kosovës, të afatizuara mbi një vit duke filluar nga data 07.04.2015, e gjer në pagesën 

definitive. Nën pikën II të dispozitivit detyrohet i padituri që paditësit t’ia kompensoj shpenzimet 

e procedurës kontestimore në shumë prej 30 €, të gjitha këto pagesa do të paguhen në afat prej 7 

ditësh, nga dita e plotfuqishmërisë së aktgjykimit nën kërcënim të ekzekutimit me dhunë.  

Kundër këtij aktgjykimi me kohë ka parashtruar ankesë i paditurit, për shkak të shkeljeve 

thelbësore të dispozitave të procedurës kontestimore dhe aplikimit të gabuar të së drejtës 

materiale me propozim që aktgjykimi i atakuar të prishet dhe lënda t’i kthehet gjykatës së 

shkallës së parë në ri shqyrtim dhe ri vendosje apo i njëjti të ndryshohet dhe kërkesëpadia e 

paditësit të refuzohet në tërësi si e pa bazuar. 

Gjykata e Apelit e Kosovës i shqyrtoi shkresat e lëndës, aktgjykimin e atakuar dhe  pretendimet 

ankimore, e pas vlerësimit të tyre, në kuptim të nenit 194 të LPK-së gjeti se : 

 Ankesa është pabazuar . 

Nga shkresat e lëndës rezulton se paditësi pran Gjykatës Themelore në Ferizaj me dt. 

04.01.2008, ka paraqitur padi kundër të paditurit për regresimin e borxhit. Sipas shkresave të 

lëndës rrjedh se me dt. 28.07.2007, rreth orës 11.30 min, në fshatin Sllatinë-Kaçanik, i padituri 

duke mos iu përshtatur gjendjes së rrugës e duke drejtuar automjetin Opel Vektra , ngjyrë hiri me 

tabela 312-KS-271, e humb kontrollin e veturës, kalon në anën e majtë të drejtimit të lëvizjes ku 

godet me pjesën e parë të anës së djathtë veturën e cila ka qenë duke qarkulluar në krahun e vet 

Audi A4, ngjyrë e zezë me tabela ZH-586349 të cilën e drejtonte A.S.. Nga goditja të dy 

automjetet pësojnë dëme si dhe lëndime të lehta trupore merr edhe pasagjerja e veturës R.S., e 

cila ishte dërguar në Emergjencën e Kaçanikut dhe pas marrjes së ndihmës mjekësore është liruar 

për në shtëpi. Automjeti i të paditurit i cili e ka shkaktuar aksidentin ka qenë i pasiguruar. 

Paditësja palës së dëmtuar i ka kompensuar dëmin në shumën prej 1.868.00 €, në procedurë me 

ujdi jashtë gjyqësore. Meqë i padituri S.K., ka qenë shkaktar i aksidentit dhe i cili automjetin e 

ka pasur të pasiguruar, gjykata e shkallës së parë duke u bazuar në nenin 3.1 të rregullit 3 mbi 

ndryshimet e rregullit për sigurimin e detyrueshëm të auto përgjegjësisë e aprovon kërkesëpadinë 

e paditëses duke e detyruar të paditurin në rimbursimin e dëmit përkatësisht kompensimin në 

emër të regresimit që ka bërë paditësja.  

Qëndrimin juridik të gjykatës të shkallës së parë në tërësi e aprovon si të rregullt dhe të ligjshëm 

edhe gjykata e apelit. Aktgjykimi i atakuar nuk është i përfshirë me shkelje qenësore të 

dispozitave të procedurës kontestimore nga neni 182.2 të LPK, për të cilat kujdeset gjykata e 

shkallës së dytë sipas detyrës zyrtare e në bazë të nenit 194 të LPK.  Njëherit në gjendjen faktike 

të vërtetuar drejtë , drejtë është aplikuar edhe e drejta materiale.  

Pretendimet ankimore e të paditurit se në seancën e shqyrtimit kryesor nuk ka qenë i ftuar në 

mënyrë të rregullt, nuk është fajtor për aksident është i gjendjes së dobët ekonomike si dhe është 

bërë parashkrimi i borxhit kjo gjykatë i konsideron si të pabazuar . Kjo për arsye se në shkresat e 

lëndës ekziston fletë kthesa se i padituri ka qenë i ftuar në mënyrë të rregullt i cili nuk i është 

përgjigjur ftesës dhe gjykata e shkallës së parë shqyrtimin kryesor e ka mbajtur në mungesë të 

paditurit në bazë të nenit 423.4 të LPK. Nga raporti i Shërbimit Policor të Kosovës CFT-3004-

413-07 të dt. 28.07.2007, rezulton qartë se aksidenti është shkaktuar me lëshimet e të paditurit i 

cili automjetin e ka pasur të pasiguruar. Gjendja ekonomike e të paditurit është irelevante në këtë 

çështje kontestimore ngase ekziston detyrimi i të paditurit për rimbursim të dëmit gjersa 

mundësia e rimbursimit përkatësisht gjendja ekonomike e dobët e tij eventualisht mund të 

shqyrtohet në procedurën përmbarimore. Njëherit është i pabazuar pretendimi ankimor sa i 

përket parashkrimit për arsye se aksidenti është shkaktuar me 28.07.2007, gjersa padia është 

parashtruar me 08.01.2008, që do të thotë nuk ka kaluar afati prej 5 vitesh siç pretendon i 

padituri në ankesë.  

Meqë aktgjykimi i atakuar nuk është i përfshirë me shkelje qenësore të dispozitave të procedurës 

kontestimore gjersa në gjendjen faktike të vërtetuar drejtë, drejtë është aplikuar e drejta 

materiale, ankesa e të paditurit u dashtë të refuzohet gjersa aktgjykimi i atakuar të vërtetohet, e 

në bazë të nenit 200 të LPK, duke vendosur në dispozitiv të këtij aktgjykimi 

GJYKATA E APELIT E KOSOVËS  

Ac.nr.1976/15  të datës 22.09.2016 

                                                                                                      Kryetari i Kolegjit-Gjyqtari 

                                                                                                            Isa Kelmendi.d.v. 


